
Nitlob skuża għad-dewmien, għaliex illum ... din hija għodwa kumplikata ħafna minħabba l-udjenzi … Nitlobkom skuża.

1. L-ewwel riflessjoni li nixtieq naqsam magħkom hi din: aħna llum qed nassistu għal sitwazzjoni paradossali, li tirrigwarda l-professjoni medika.  Min naħa waħda  nafu  - u nirringrazzjaw ‘l Alla – għal progressi li saru fil-mediċina, grazzi għall-ħidma tax-xjentisti, li b’imħabba kbira u mingħajr waqfien  jiddedikaw lilhom infushom għar-riċerka ta’ suriet ġodda ta’ kura.  Iżda mill-banda l-oħra qed naraw ukoll il-periklu li t-tabib jitlef l-identità ta’ qaddej tal-ħajja. Id-disorjentament kulturali issa attakka wkoll dak li kien jidher li ma setgħax jintmess: dak tagħkom;  il-mediċina!  Għalkemm min natura tagħhom huma qegħdin għas-servizz tal-ħajja, il-professjonijiet fil-qasam tas-saħħa kultant jiġu kostretti li ma jirrispettawx il-ħajja nfisha. Iżda, kif tfakkarna l-Enċiklika “Caritas in Veritate”, il-ftuħ għall-ħajja huwa fiċ-ċentru tal-iżvilupp veru’. Ma hemmx  żvilupp  veru mingħajr dan il-ftuħ għal-ħajja. Jekk tintilef is-sensibilità personali u soċjali lejn l-aċċettazzjoni ta’ ħajja ġdida, anke forom oħra ta’ aċċettazzjoni, meħtieġa ghall-ħajja soċjali jisparixxu. L-aċċettazzjoni għall-ħajja tixpruna l-enerġiji morali u tagħmilhom kapaċi li jkunu ta’ għajnuna reċiproka (n.28). Is-sitwazzjoni paradossali, tidher fil-fatt, li filwaqt li qed jingħataw drittijiet ġodda lill-persuni, xi drabi wkoll drittijiet allegati, il-ħajja mhux dejjem tiġi mħarsa bħala valur primarju u dritt ewlieni ta’ kull bniedem. L-għan  aħħari tal-ħidma medika jibqa’ dejjem il-ħarsien u l-promozzjoni tal-ħajja.

2. It-tieni punt:  F’dan il-kuntest kontradittorju, il-Knisja qed tagħmel appell lill-kuxjenza, il-kuxjenza tal-professjonisti u tal-voluntarji kollha fil-qasam tas-saħħa, b’mod partikolari  lilkom il-ġinekoloġi, li tiġu msejjħa biex tgħinu fit-twelid  ta’ ħajjiet ġodda umani. Din tagħkom hija vokazzjoni u missjoni unika, li tinħtieġ studju, kuxjenza u u umanità.  Żmien ilu lin-nisa li kienu jgħinu  lill-mara twelled [il-qwiebel] kienu jsejħulhom“comadre [omm imsieħba]: bħal omm mal-oħra, mal-omm proprja omm. Intom ukoll, intom comadri [ommijiet imsieħba] u copadri [missirijiet imsieħba], anke intom.
Mentalità li daħlet, li tqis biss lil dak li hu ta’ bżonn,  il-kultura ta’ l-iskart li llum il-ġurnata qed tjassar il-qlub u l-intellett ta’ tant persuni, għandha prezz għoli ħafna:  titlob li jkunu eliminati bnedmin, speċjalment jekk ikunu  fiżikament jew soċjalment  aktar  debboli. It-tweġiba tagħna għall din il-mentalità   hi mingħajr tlaqliq, iva deċisiva favur il-ħajja. L-ewwel dritt tal-persuna umana huwa  ħajtu .  Fil-ħajja umana hemm ġid ieħor u uħud minnhom huma aktar prezzjużi, imma huwa dak id-dritt fundamentali huwa l-kundizzjoni għall-oħrajn kollha. (Congregazione per la Dottrina della Fede, Dichiarazione sull’ aborto procurator 18 novembre 1974, 11) .  
L-oġġetti għandhom prezz u jistgħu jinbiegħu, iżda il-persuni għandhom dinjità, jiswew aktar mill-oġġetti u m’għandomx prezz. Tant drabi nsibu ruħna f’sitwazzjonijiet fejn naraw li l-inqas ħaġa li tiswa tkun il-ħajja. Għalhekk l-attenzjoni għall-ħajja umana, fit-totalità tagħha, saret f’dawn l-aħħar żminijiet,  prijorità tassew għall-Maġisteru tal-Knisja, partikolarment dik li hija l-inqas imħarsa, jiġifieri dak li għandu diżabiltà, min hu marid, it-tarbija li għandha mhix imwielda, it-tifel jew it-tifla, l-anzjan, dak li ħajjitu hija l-inqas imħarsa. Fil-persuna umana dgħajjfa kull wiehed minna hu mistieden li jagħraf wiċċ il-Mulej, li fil-ġisem uman tiegħu esperjenza l-indifferenza u s-solitudni li għaliha spiss nikkundannaw lil dawk l-aktar foqra, sew fil-pajjiżi  li qed jiżviluppaw, kif ukoll f’soċjetiet li sejrin tajjeb. Kull tarbija mhix imwieldha, iżda kundannata inġustament biex tkun abortita, għandha il-wiċċ Ġesù Kristu, għandha il-wiċċ tal-Mulej, li sa minn qabel twieled, kif ukoll meta twieled, kien rifjutat mid-dinja. U kull anzjan, anke jekk bla saħħa jew fi tmiem ħajtu, iġorr fih il-wiċċ ta’ Kristu.  Dawn ma jistgħux ikunu mwarba kif  qed tipproponilna il-kultura tal-iskart. Ma jistgħux ikunu mwarrba!
3.  It-tielet aspett huwa mandatt:  “Kunu xhieda u xerrdu din il-kultura tal-ħajja” Il-fatt li intom kattoliċi jitlob minnkom responsabiltà akbar: qabel kollox lejkom infuskom, għall-impenn tagħkom lejn is-sejħa nisranija biex tkunu tistgħu taffaċċjaw b’serjeta il-vokazzjoni nisranija, imbagħad lejn il-kultura ta’ żmienna, biex tikkontribwixxu ħalli  tkun rikonoxxuta t-traxxendenza tal-ħajja – il-marka tax-xogħol ta’ Alla ħallieq, sa mill-ewwel waqt tal-konċepiment. Dan huwa impenn ta’ evanġelizzazzjoni ġdida li spiss titlob minnkom li  tmorru kontra l-kurrent, anke tpattu personalment. Il-Mulej qed jafda fuqkom biex ixxerdu  l-vanġelu tal-ħajja.  
B’dan il-mod is-swali tal-maternità u tal-ġinekoloġija huma postijiet privileġġati ta’  xhieda u ta’ evanġelizzaw, għax hu hemmhekk li l-Knisja ssir strument  tal-preżenza t’Alla ħaj, issir fl-istess ħin strument ta’ umaniżazzjoni vera tal-bniedem u tad-dinja’    (Congregazione  per la Dottrina della Fede, Nota dottrinale su alcuni aspetti dell’evangelizzazione, 9) 
Meta jikber l-għarfien  li fiċ-ċentru tal-ħidma medika hemm il-persuna umana, f’kundizzjoni ta’ fraġilità, l-istruttura tas-saħħa ssir  post, fejn l-għoti tal-kura mhux  sempliċi xogħol  - l-għoti tal-kura tagħkom mhux sempliċi xogħol – imma missjoni; fejn il-karità tas-Sammaritan it-Tajjeb hija l-ewwel post ta’ tagħlim, u il-wiċċ tal-bniedem li qed ibati huwa il-Wiċċ stess ta’ Kristu. (Benedetto XVI, discorso all’Universita del Sacro Cuore di Roma, 3 maggio 2012)
Għeżież ħbieb tobba, intom li ġejtu msejjħin biex tieħdu ħsieb  il-ħajja umana fil-fażi tal-bidu, fakkru lil kulħadd, bil-fatti u bil-kliem, li din hi u tibqa’ dejjem, f’kull fażi u f’kull età tagħha, qaddisa u ta’ kwalita kbira. U dan mhux xi kliem ta’ fidi – le, le - iżda ta’ raġuni, kliem ta’ xjenza!  Ma teżistix ħajja umana li hija aktar qaddisa minn oħra, hekk kif  ma teżistix ħajja umana ta’ kwalità importanti aktar minn oħra. Il-kredibiltà ta’ sistema tas-saħħa ma titkejjilx biss mill-effiċjenza tagħha, imma fuq kollox mill-attenzjoni u mill-imħabba murija  lejn il-persuni, li ħajjithom tibqa’ dejjem qaddisa u invjolabbli.

 

Tieqfu qatt li titolbu lill-Mulej u l-Verġni Marija biex  ikollkom il-qawwa li tagħmlu sew ix-xogħol tagħkom u tixhdu b’kuraġġ – b’kuraġġ! Illum huwa meħtieġ il-kuraġġ – ixhdu bil-kuraġġ il-Vanġelu tal-Ħajja!
Grazzi ħafna.
